
KAMRA TAD-DEPUTATI


IT-TLETTAX-IL PARLAMENT


KUMITAT PERMANENTI DWAR IL-ĦATRIET PUBBLIĊI 


LAQGĦA NRU 20


It-Tlieta, 9 ta’ Frar 2021

Il‑Kumitat Permanenti dwar il-Ħatriet Pubbliċi ltaqa’ fil‑binja tal‑Parlament, il‑Belt Valletta, fl-4.42 pm.

L‑Onor. Anthony Agius Decelis, President tal-Kumitat, ippresieda.


PREŻENTI

Il-Membri tal-Kumitat li kienu preżenti għal-laqgħa kienu s-Segretarju Parlamentari għad-Drittijiet Ċivili u r-Riformi l-Onor. Rosianne Cutajar (Sostitut), l-Onor. Karol Aquilina, l-Onor. Carmelo Mifsud Bonnici, l-Onor. Joe Mizzi u l-Onor. Clyde Puli. 

L-Onor. Emmanuel Mallia kien ukoll preżenti.


MINUTI

Il-Minuti tal-Laqgħa Nru 19, li saret fis-26 ta’ Jannar 2021, ġew ikkonfermati.


SMIGĦ FIR-RIGWARD TAN-NOMINA TA’ DR MARK CAUSON GĦALL-ĦATRA TA’ AMBAXXATUR TA’ MALTA MHUX RESIDENTI GĦAD-DANIMARKA 

Fl-4.43 pm il-Kumitat stieden, permezz ta’ video conference, lil Dr Mark Causon ħalli jingħaqad mal-Kumitat sabiex isirulu mistoqsijiet supplimentari skont l-artikolu 48B(4) tal-Att dwar l-Amministrazzjoni Pubblika, Kap. 497.

Il-President tal-Kumitat informa lil Dr Causon li d-domandi u t-tweġibiet tiegħu ser jiġu ppubblikati ai termini tal-artikolu 38(2) tal-istess liġi.

Dr Causon, li kien jinsab barra minn Malta, skuża ruħu talli ma attendiex għall-aħħar laqgħa peress li ħaseb li ma kienx hemm bżonn jattendi personalment darba li kien bagħat it-tweġibiet bil-miktub għall-mistoqsijiet magħmula.
Dr Causon ta ħarsa ġenerali dwar il-karriera tiegħu, fosthom bħala konsulent fuq affarijiet ekonomiċi u fuq programmi ta’ fondi mill-Unjoni Ewropea, il-ħidma tiegħu ma’ DG Comm tal-Kummissjoni Ewropea  u bħala rappreżentant tal-Ministeru għall-Affarijiet Barranin fil-Forum tal-Mediterran (Sommet des Deux Rives, Forum de la Méditerranée).

Dr Causon qal kif id-Danimarka hija minn ta’ quddiem fil-qasam ambjentali u fl-iżvilupp ta’ sorsi ta’ enerġija rinovabbli bil-għan li tikseb indipendenza sħiħa minn fossil fuel sal-2050, u allura tkellem kif il-Maltin ikunu jistgħu jitgħallmu minn prattiki tajbin Daniżi permezz ta’ laqgħat bejn iż-żewġ pajjiżi, taħriġ speċjalizzat, kollaborazzjoni ta’ riċerka bejn riċerkaturi Maltin u Daniżi u tagħlim fuq l-użu minn riċiklaġġ tal-iskart għal skopijiet ta’ enerġija.

Issemma wkoll il-qasam marittimu u r-riċerka li d-Danimarka għamlet biex il-vapuri ma jibqgħux jaħdmu bil-fossil fuels iżda bil-Hydrogen, u anke l-użu ta’ teknoloġiji innovattivi biex il-waste minn vapuri jiġi riċiklat u użat mill-ġdid.

Matul il-laqgħa ssemma wkoll il-qasam turistiku u l-importanza ta’ konnettività bl-ajru bejn iż-żewġ pajjiżi.

Suġġett ieħor li ssemma kien l-ugwaljanza bejn il-ġeneri u r-rata tan-nisa fid-dinja tax-xogħol fid-Danimarka. Tkellmu dwar kif Malta u d-Danimarka jistgħu jaqsmu esperjenzi pożittivi u kif Malta tista’ tibbenefika minn prattiċi tajbin fid-Danimarka.

Fil-5.12 pm, l-Onor. Anthony Agius Decelis irringrazzja lil Dr Mark Causon u informah li l-komunikazzjoni kienet se tinqata' għal ftit mumenti sakemm il-kumitat jiddiskuti l-ħatra proposta.

Fil-5.15 pm, il-komunikazzjoni ma’ Dr Causon irriżumiet u l-President tal-Kumitat informah li l-Kumitat qabel li għandu jagħti parir favur il-ħatra tiegħu bħala Ambaxxatur ta’ Malta mhux Residenti għad-Danimarka skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Affarijiet Barranin u Ewropej.


Fil-5.16 pm, id-diskussjoni kienet konkluża u l-Kumitat ġie aġġornat.

